
Һөнәри белем бирүче уку йортларында “Туган телдә әдәбият” укыту 
барышында кейс технолгиясен куллану

Аннотация. Әлеге мәкаләдә һөнәри белем бирүче уку йортларында әдәбият укытуда кейс технологиясе кул-
ланып укыту, аның уңай нәтиҗәләре турында сүз алып барыла. 

Abstract. This article discusses case technologies for teaching literature in professional educational institutions,  
its positive results. The positive aspects of this technology will be touched upon in the teaching of literature.

Бүгенге көндә урта һөнәри белем бирү си-
стемасында укытуның нәтиҗәле ысулларын 
һәм чараларын эзләү, камилләштерү һәм кул-
лану актуаль бурыч булып тора. Чөнки, замана 
яшь белгечләр алдына күпкырлы максат, бу-
рычлар куя: син үз эшеңнен остасы гына түгел, 
ә бәлки купкырлы белгеч булып, тормышта үз 
белемнәреңне тиешле урында куллана алуны 
да таләп итә. Шуның белән бәйле рәвештә, 
укытучы алдына куелган бурычлар да үзгәрә 
бара. Укытучы укыту барышында студентлар-
ның мөстәкыйль эшчәнлеген оештырырга, 
шул вакытта студентның үз фикерен белдерә 
алу сәләтен дә  ачарга тиеш.

Заманча белем бирү практикасында уку 
материалын уңышлы үзләштерүне тәэмин 
итә торган күпсанлы алымнар һәм методлар 
бар. Шулар арасында кейс-технология би-
грәк тә популярлаша бара.

Т.С.  Терновская фикеренчә, кейс ул нин-
дидер вакыйга турында сөйли торган, кон-
крет практик ситуация [1, с.  4]. Конкрет си-
туацияләр методы нигезендә имитацион 
модельләштерү, башкача әйткәндә, әлеге 
методны укыту барышында куллану, реаль 
һөнәри эшчәнлек ситуациясе тасвирламасы 
белән, конкрет мисал яисә әзер материаллар-
дан файдалану күздә тотыла. Әлеге техноло-

гия укучыларда алга таба һөнәри эшчәнлектә 
дә кирәкле булган бик мөһим интеллектуаль 
күнекмәләрне үстерергә мөмкинлек бирә [2, 
с. 138].

Кейс-технология — белем бирүнең инте-
рактив технологиясе, реаль яисә уйлап чыга-
рылган ситуацияләр нигезендә, белемнәрне 
үзләштерүгә генә түгел, студентларда яңа 
сыйфатлар һәм белем формалаштыруга да 
юнәлдерелгән. Аның төп бурычы – пробле-
малы сорау кую һәм аларны хәл итү сәлә-
тен үстерү, мәгълүмат белән эшләргә өйрәнү. 
Шул ук вакытта студентны әзер белем алуга 
түгел, ә аны табуга, укытучының һәм студент-
ның иҗат эшчәнлегенә дә игьтибар бирелә.

Кейслар технологиясен кулланып эшләү — 
студентларга мәгълүмат белән эшләү про-
цессында эзлекле рәвештә танып белү опе-
рацияләрен үзләштерергә мөмкинлек бирә 
торган бурычларны үти: танышу — аңлау — 
куллану — анализ — синтез — бәяләү. 

Кейс-технологияләрен куллану өчен 
иң уңайлы дәресләр — әдәбият укыту 
дәресләре булып тора, чөнки нәкъ менә әле-
ге дәресләрдә, текст белән эшләгәндә, сту-
дентларга теге яки бу фикергә килергә ярдәм 
ителә. 

Кейс технологиясе кулланып уздырылган 
дәресләр интеграцияләргә мөмкинлек бирә, 
чөнки әдәбият еш кына тарих, психология 
һәм социология белән бәйләнештә. Мәсәлән, 
әдәби әсәрне анализлау аның тарихи контек-
стына кагыла ала, бу исә студентларга текст-
ны гына түгел, ул барлыкка килгән чорны 
да тирәнрәк аңларга мөмкинлек бирә. Шул 
рәвешле, әдәби кейслар белем бирү чарасы 
гына түгел, социаль-мәдәни мәсьәләләр ту-
рында дискуссияләр өчен мәйданчык та була. 

Әдәбият дәресләренә кейслар төзү өчен, 
укытучыдан өйрәнелә торган әсәрнең һәм 
дәрес уздырыла торган группаның узен-
чәлекләрен белү таләп ителә. Әлеге эштә 
иң беренче адым булып, кейс-технологияне 
куллану аша ирешергә мөмкин булган белем 
бирү максатларын һәм бурычларын билгеләү 
тора. Кейслар текстны анализлауны тирәнәй-
түне,аның сюҗет һәм тематик үзенчәлеген 
аңлауны да таләп итә.

Һөнәри белем бирүче уку йортларында 
әдәбият укыту дәресләрендә түбәндәге фор-
мадагы кейсларны кулланырга була:

1. Студентларга классик татар әдәбияты 
геройларыннан берсенең (мәсәлән, Гаяз Ис-
хакыйның «Остазбикә) хәзерге чынбарлыкка 
туры килүен күз алдына китерергә тәкъдим 
ителә. Алар бу персонажның хәзерге шарт-
ларга ничек җайлашуын, аңа нинди сына-
уларны җиңәргә туры килүен һәм аның ка-
рашлары һәм гамәлләренең ничек үзгәрүен 
тасвирларга тиеш.

Эш барышы:
 - Студентлар әдәби персонажларның бер-
сен сайлыйлар һәм аның характерын 
һәм тормыш шартларын җентекләп өй-
рәнәләр.

 - Аннары алар хәзерге заман социаль, 
сәяси һәм мәдәни чынбарлыкны исәпкә 
алып, бу персонажның безнең заманда 
ничек яши алуын күз алдына китерәләр.

 - Студентлар үз персонажларының ничек 
үзгәрүен һәм аңа нинди яңа сынаулар 
узарга туры килүен тасвирлый торган 
презентацияләр әзерлиләр.

 - Дәрестә тәкъдир итүләр үткәрелә, анда 
студентлар үзләренең идеяләре һәм фи-
керләре белән уртаклашалар.
2. Шәриф Хөсәеновның «Әни килде» 

драмасында балалар һәм ата-аналар ара-
сындагы мөнәсәбәтләрнең катлаулылыгы-
ның сәбәпләрен ачыкларга тәкъдим ителә.

Эш барышы:
 - Студентлар драманы укый һәм әсәрдәге 
төп герой өчен сайлау авыр булган мо-
ментларны аерып чыгара.

 - Студентлар төркемнәргә бүленәләр һәм 
герой гамәлләренең мөмкин булган вари-
антлары турында фикер алышалар, алар-
ның һәрберсен дәлилләп бирәләр

 - Фикер алышканнан соң һәр төркем үз 
карарын группа алдында тәкъдим итә, 
һәм ни өчен бу вариантны сайлап алуын 
аңлата.

 - Йомгаклау дискуссиясе үткәрелә, анда 
студентлар проблемаларны хәл итүнең 
төрле алымнарын чагыштыралар һәм үз 
фикерләрен әйтәләр.

Кейс технолгиясе кулланып уздырылган 
дәресләр, уку сыйфатын гына яхшырып кал-
мый, ә студентлар өчен олы тормышта кирәк 
булган компетенциялэр формалаштырырга 
да ярдәм итә. Кейсны уңышлы файдалану 

нигезендә алынган нәтиҗәләр күрсәткәнчә, 
әлеге метод укытуның сыйфатын арттырырга 
гына түгел, укучыларда аларның киләчәк ка-
рьерасы өчен кирәкле һөнәри компетенци-
яләр формалаштырырга да ярдәм итә.

